
پریس ریلیز


فری اینڈ فئیر الیکشن نیٹ ورک   22000 مشاہدہ کاروں کی مدد سے انتخابات 2018 کا مشاہدہ کرے گا 
اسلام آباد ، 31 جنوری 2017: فری اینڈ فیئر الیکشن نیٹ ورک (فافن) نے آئندہ عام انتخابات  کے مشاہدے کیلئے اپنے منصوبے کی رونمائی کرتے ہوئے 22000 سے زائد تربیت یافتہ و غیر جانبدار شہری مشاہدہ کاروں کومتحرک کرنے کا اعلان  کیا ہے۔ یہ مشاہدہ کار آئندہ برس اگست میں متوقع عام انتخابات کے دوران قومی اسمبلی کے تمام حلقوں میں انتخابی عمل کا مشاہدہ کریں گے۔
[bookmark: _GoBack]منگل کے روز انتخابی مشاہدے کے منصوبے کے اعلان کے لیے منعقدہ تقریب میں انتخابی عمل سے متعلقہ تمام اہم فریقین نے شرکت کی۔ اس موقع پر فافن نے ملک بھر میں قبل از انتخابات مشاہدہ کاری کا عمل اپریل 2018 میں شروع کرنے کے عزم کا اظہار کیا اور بتایا کہ اس مرحلے میں چھ ہزار شہری مشاہدہ کارشریک کیے جائیں گے۔ قبل از انتخابات مشاہدہ کاری کا طریق کار بہترین عالمی روایات ، ملکی قوانین اور الیکشن کمیشن کی جانب سے امیدواروں و سیاسی جماعتوں کے لیے جاری کردہ ضابطہ اخلاق کی بنیاد پر ترتیب دیا جائے گا۔ فافن کے مشاہدہ کار الیکشن کمیشن کی جانب سے مشاہدہ کاروں کے لیے جاری کردہ ضابطہ اخلاق کی پابندی کرتے ہوئے   انتخابی عمل کے مختلف مراحل کا جائزہ لیں گے جن میں سیاسی دھڑے بندیاں، سیاسی جماعتوں کیلئے یکساں طور پر سازگارماحول  کی موجودگی، خواتین اور پسماندہ طبقات کی انتخابی عمل میں شرکت ، سرکاری وسائل کا نا مناسب استعمال،ترقیاتی منصوبے، تعیناتیاںو تبادلے، امیدواروں کی نامزدگی  کا عمل ، انتخابی مہم اور اس پر اٹھنے والے اخراجات، سیاسی تشدد ، پولنگ سکیم کی تیاری ، انتخابی انتظامات کے لیے الیکشن کمیشن کی تیاریاں اور انتخابی شکایات کے حل  جیسے معاملات شامل ہیں۔ 
فافن انتخابات کے دن خصوصی تربیت یافتہ اور الیکشن کمیشن  کے اجازت ناموں کے حامل 16000 مشاہدہ کار تعینات کرنے کا  ارادہ رکھتا ہے۔ یہ مشاہدہ کار انتخابات کے  روز انتظامات کا مشاہدہ کریں گے اور پولنگ سٹیشنوں و پولنگ بوتھوں (بالخصوص زنانہ)  کے پولنگ سکیم کے مطابق قیام، پولنگ سٹیشنوں کےگرد و پیش کے ماحول (بشمول غیر قانونی انتخابی مہم اور لڑائی جھگڑے )، ووٹ ڈالنے کے عمل، بیلٹ پیپر کی گنتی و انتخابی نتائج  مرتب کئے جانے کے مراحل پر رپورٹ فافن کو بھجوائیں گے۔ انتخابات کے روز مشاہدہ کاری کی حکمت عملی کے سبب فافن قومی اسمبلی کے تمام حلقوں میں نمونہ پولنگ سٹیشنوں پر ووٹوں کی  گنتی کی بنیاد پر ووٹوں کی متوازی گنتی  کے تحقیقی عمل (Parallel Vote Tabulation)کو بروئے کار لانے کے قابل ہو  پائے گا۔  
انتخابات کے بعد فافن انتخابی ٹربیونلز کے قیام ، انکی کارروائی اور فیصلوں  کےمشاہدے اور مطالعے کیلئے وکلا کے ساتھ بھی اشتراک عمل کرے گا ۔ بعد از انتخاب مشاہدہ کاری  کی بنیاد پر فافن انتخابی تنازعات کو نمٹانے کے معیار اور رفتار کے بارے میں بھی رپورٹ جاری کرے گا۔ انتخابی عمل سے متعلق تمام فریقین  اور شہریوں کو  انتخابی عمل کی مشاہدہ کاری کے تمام مراحل سے متعلق تازہ ترین صورتحال سے آگاہ رکھنے کیلئے فافن تسلسل سے  رپورٹس جاری کرے گا اور اس کے علاوہ  روزانہ بنیادوں پر اپ ڈیٹس اور انٹرنیٹ و سوشل میڈیا   کے ذریعے مشاہدے کے نتائج جاری کیے جائیں گے۔ فافن نے 2008 اور 2013 میں منعقدہ گذشتہ دو  عام انتخابات  کے براہِ راست مشاہدے کے تجربات کی روشنی میں آئندہ انتخابات کے دوران  مشاہدہ کاری اور رپورٹنگ  کے طریقِ کار کو مزید جامع اور بہتر بنایا ہے  جس سے پاکستان کے انتخابی عمل کی بہتری کے لیے کی گئی تنظیم کی منفرد کاوشوں کو مزید تقویت حاصل ہوگی۔

Building No 1, Street 5 (Off Jasmine Road) Ph: +92 51 8466232 Email: info@tdea.pk
G 7/2, Islamabad Fox: +92 51 8432141 URL: www.fafen.org

Free and Fair Election Network (FAFEN) is a network of Pakistani civil society organization and supported by
the Trust for Democratic Education and Accountability (TDEA)





